
        
            
                
            
        

    
	Ш. ГААДАМБА

	 

	ТЭРЭГЧИЙН ХҮҮ

	 

	“Улсын хэвлэл” Улаанбаатар хотноо 1990 онд эрхлэн хэвлүүлсэн “Монгол өгүүллэг” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ШАНЖМЯТАВЫН ГААДАМБА 

	 

	ТЭРЭГЧИЙН ХҮҮ

	 

	НЭГ

	 

	«Эрийг бүү бас

	Далайг бүү янд»

	(Ардын зүйр үг)

	 

	Шаазгайтын шугуй гэдэг хусан ойн хаяанд өвөл зунгүй нутагладаг тэрэгч Лувсангийн хүү өвчний учир фабрик заводын сургуулиасаа нутгийн чөлөөгөөр буцаж ирэв. Өвөл хаварт нь хусан ойн цэвэр агаарт үнэгний мөр хайн сэлгүүцэж, зун намарт нь айраг, найр эргүүлсээр бие эрүүлжиж, царай зүс хурын дараах цэцэг мэт сэргэж гялалзав.

	Удалгүй энэ гоо сайхан хархүү нутгийн залуу хүүхнүүдийн анхаарлыг үл хайхран, аавынхаа шувуун цээжтэй тэвхгэр ташаатай зэгзгэр алаг морийг унаж, буу үүрэн, бараг өдөр бүр ойд одох болжээ. Тэгэвч хааяа нэг жирх, туулайн хамраас цус гаргахын төдий байдагт өвгөн тэрэгч «Анд ийм дуртай байтал ямар урагшгүй вэ» гэж гайхав. Үнэндээ хүү нь нутгийнхаа гоо хүүхэнд дурлаад янаглан дурлахын шаналгаатай жаргалыг анх амтлан байгаа идэрчүүдийн заншлаар хээр хөдөө, хусан ойн гүнд сэм уулзаж хайртай дуртайгаа батлалцан үнсэлцдэг болсныг хөөрхий өвгөн яаж мэдэх билээ.

	Гагцхүү, хүрэн гаравсан дээлээ онгон цагаан болтол зуны турш хөөцөлдсөн ангийн дүн, хусны навчис дунд алтан толбо үзэгддэг намрын нэг сайхан өдөр аавдаа сонсгож, Соном гэгчийн охинтой гэрлэх хүсэлтэйгээ хэлсэнд нь өвгөн тэрэгчийн сэтгэл хэчнээн урамгүй гонсгор болсон гэх вэ.

	Соном тэр хоёр хэдийнээс эв түнжин муутай, муур нохой хоёрын адил ажээ. Өвгөн тэрэгч Сономыг «хүний шаар» гэж дотроо их л голж түүний зусар зулгуйч, хомхой долгомцгийг нүүрэн дээр нь улаа бутартал хэлэх дуртай. Соном бас тэрэгчийн нүүр тал хардаггүй шүүмжлэлээс жигшин зэвүүцэх нь хорт могой үзсэн адил. Бас ч өвгөн тэрэгч, гаднаа малгүй байтлаа өөрөөс нь элбэг дэлбэг байдалтай, гэрээс гарахгүй мөртөө хол ойрд өөрөөс нь илүү алдар хүндтэй байдагт Соном атаархан «ойн буг болсон ёргио гуйранч» гэж далдуур муулна. Түүний дээрээс тэрэгчээр гэрийн мод хийлгэснийхээ хөлсөнд оролцуулж өгөх сувай хонио Соном өрөнд ороогоо гаргаж, луун сүүл унжин (өөрөөр хэлбэл, өгцөөнийхөө хагасыг сүүлд нь луйвардаж) өгөөгүй дээрээс тэдний харилцаа туйлын муудсан цаг байжээ.

	Тэгтэл хүү нь тэр өөдгүй Сономын хүргэн болж, сургуулиа орхих гэсэнд сэтгэл горойж гүйцсэн өвгөн эцэст нь хэлэв,

	— Тэр чинь эрвээхэй шиг л нэг их гоё ганган охин биз дээ. Муу хар гэрт чинь тоож орох юм уу даа? гэвэл,

	— Тоосон тоогоогүй яах вэ гэж хүү нь хааш яаш хариулсанд өвгөн бүр ч гомдолтой болоод,

	— Тэгвэл чи Сономынд хүргэн орж сууя гээ юү дээ. Айлд орсон хүргэн, авдар дээр тавьсан бурхан хоёр хүндгүй л гэж хууччуул ярьдаг сан даа.

	— Үгүй аав аа! Бид хот орж, ажил хийж амьдаръя гэж санаж байна гэв.

	Хүү нь хотоос хотод амьдрах хүсэлтэй буцаж иржээ. Аав нь мал хөрөнгөгүй бүх насаараа янз бүрийн тэрэг, ясан хяртай эмээл хийх, шатар, хорол сийлэх зэрэг ажлаар амьдарсан болохоор хүү нь бас л гар биеийн хүчээр амьдарна гэхээс өөр бодолгүй. Хотод аливаа ажил оргилон буцалж байхын дээр сурч боловсроход дөхөмтэй хөгжилтэй сайхан нь хүүгийн сэтгэлийг гэрэлт цамхаг мэт даллан дуудна. Тэгээд ч Сономын охиныг «Надтай хамт хот орж амьдар! Бид хэнээс ч доргүй амьдарч чадна» гэж зуны турш ятгажээ. Хүүхэн ч бас нийслэл хотыг аятайхан амьдралтай, гоёл чимэг элбэгтэй, ямар ч сайн сайхан хүнтэй дайралдаж болох газар гэж хүүгээс дутуугүй сонирховч харин, тэрэгчийн хүүг дагаж, хотод сайхан амьдарна гэж ер санахгүй байжээ.

	Хот орж ажил хийж амьдарна гэсэн таван үг өвгөний сэтгэлд их л нийцэж «Лав л Сономынд орж суугаад гэр малын зарц болохгүй нь» гэж сэтгэл уужрахын зэрэгцээгээр бас «Сономын тэр эрвээхэй шиг охин хүнд ямар л олигтой хань болов гэж дээ» гэж голон бодоод,

	— Мөө-н мөн. Тэгвэл хамаа байж уу даа. Ер нь ч намайг амьд дээр нэг санаа нийлсэн хань бүлтэй болбол аштай вэ дээ. Тэгэхдээ одоо би чиний толгойг мэдэхгүй. Чамайг би гарыг чинь ганзаганд, хөлийг чинь дөрөөнд хүргэж, хүний дайтай өсгөлөө. Чи одоо өөрөө л өөрийгөө мэдэж яв! Харин олонтойгоо эвтэй эетэй энэрэлтэй тустай л явахыг хичээгээрэй. Аав чинь үүнийг л чамд захья, хүү минь гэжээ.

	Аавынхаа энэ дургүйцсэн тойруу үгийг зөвшөөрсөн үг гэж ойлгоод хүү ёстой «магнай хагартал» баярлажээ. Харин энэ үеэр Шаазгайт уулын баруун суганд байгаа Сономын гэрт энэ хэргийг их л өөрөөр хэлэлцэж байжээ. Сономын охин эхтэйгээ торгон дээл оёж суугаад

	— Ээж ээ. Та тэрэгч гуайн хүүг үзсэн үү? Тэрэгч гуайд заяамааргүй сайхан эр шүү. Нуруу өндөр, хүүхэн хүн шиг сайхан царайтай, бас их гоё, хар хөмсөгтэйг нь яана! гэсэнд эх нь,

	— За хэн мэдэх вэ? Чиний тэр олон сайхан эрий чинь эс мэдлээ. Тэр ч хүн тийм сайхан, энэ ч хүн ийм гоё л гэх юм...

	— За яршиг даа. Гоё юмыг чинь гоё гэхгүй яах вэ? Харин даанч онгироо л новш доо гэсэнд,

	— За яачихаа вэ? гэж эх нь сонирхох зэвүүцэх хосолсон аялгаар асуув.

	— Үгүй тэр чинь надтай хоёр гуравхан л (үнэндээ зуны турш) уулзсан юм байхгүй юу! Тэгсэн чинь «Хоёулаа сууж, хот орж амьдаръя» гэж гуйгаад салахгүй юм. Хи-хи-хи тийм шал өвчтэй эрий чинь яах вэ? гэв.

	Аальгүй сарниун зантай энэ хүүхэн эхтэйгээ үерхдэг хүүхэн шиг нь л ярьж сурсан ажээ.

	Нэлээд ярилцсаны дараа, тэрэгчийн хүүтэй баахан шалиглаад одоо түүнээсээ уйдаж, аав ээжийнхээ нэрээр татгалзах санаатайг нь эх нь тааварлаад,

	— За хэн мэдэх вэ? Аавд чинь хэлье. Тэр юү гэх юм бол доо гэсэнд,

	— Гуйранчтай суух гэлээ гэж аав яаж загнах бол доо. Харин харах юм сан ха-ха-ха гэж инээжээ.

	Соном царайлаг төрсөн охиноо амьдралд түшигтэй, чинээлэг хүнтэй юм уу, эсхүл нэлээд дээгүүр албаны хүнтэй суулгаж, нүүр талтай болно гэж боддог дээрээс тэр үгийг сонсоод үнэхээр уурлаж билээ.

	— Цаад муу жалмалзсан саваагүй хүүхэн чинь нэг тогос шиг сайхан эртэй л жаргачихна гэж тэнэглэж байгаа даа.

	Тэрэгчийн үйсэн овоохойд (тэрэгч гуай борооноос хамгаалж зун үйсэн дээвэр гэртээ барьдаг байжээ) гэрийн буг болж модны мөөгөөр шөл ууж байвал таарах новш гэм бэ. Тэгээд тэр тэнэг хархүүтэйгээ шаазгай алаг моринд (Тэрэгчийн ганц мал нь тэр билээ) сундлаад наадамдаж явбал таарна. Заяа нь орхимор...» гэж загнахыг гэрийн гадаа хаяанд чагнаж байсан охин нь сонсоод ханцуйгаараа амаа татан элгээ хөштөл шуг шуг инээжээ.

	Маргааш нь тэрэгчийн хүү болзсон газраа хүлээвэл хүүхэн биш эцэг нь давхиж иржээ.

	— Сайн байна уу, Соном гуай гэж асуутал тэр хөх царайт хүн, онигор нүдээ гялалзуулан уурлаж, мэндийн хариу ч үгүй,

	— Чи шилийн хулгай, завын чоно шиг хээр хөдөөгөөр тэнэж, хүний энхрий хүүхдийн толгой тархи эргүүлж, алс хол дагуулж явах гэж үгсэж ятгадаг яасан задарсан зулбасга вэ гэж толгой малгайгүй загнасанд хүүгийн омголон зан нь гэнэт хөдөлж,

	— Би ямар тантай гэрлэх гэсэн биш, залуусын замд хөндөлдөх ямар эрхтэй юм бэ. Бидний санаа сэтгэл нийлбэл таны зөвшөөрсөн ч нийлнэ, зөвшөөрөөгүй ч нийлнэ гэсэнд,

	— Яана гэнэ ээ? Чам шиг гуйранч ёстой л тэхийн эврийг тэнгэрт тулж, тэмээний сүүлийг газарт хүрэхэд л миний охинтой суух байх даа. Урьд танай нэрэлхүү зөнөг эцэг чинь манай энд анх машин ирэхэд доогуур нь нэг шагайж харчхаад «Би даанч модны дархан юм даа. Төмрийн дархан сан бол оролдоод үзвэл хийчихмээр л эд юм даа» гэсэн юм гэнэ лээ. Чи бас аавтайгаа адилхан бүтэлгүй юм бодож явдаг хүү юм байна гэж басан доромжлох байдалтай хэлсэнд,

	— Түүнийг чинь хүн л хийдэг юм шүү дээ гайгүй гээд тэрэгчийн хүү мориндоо ташуур өгөөд давхин оджээ.

	Хор шар нь буцалж гүйцсэн тэр хүү охины нь ёстой л шилийн  хулгайн аргаар оргуулчихъя гэж шийдээд нэг үдэш түүнтэй илүү гэрт нь сэм уулзаж,

	— Би чамд хайртай, чи над хайртай, би чамгүйгээр, чи надгүйгээр амьдарч нэгэнт чадахгүйгээс хойш хөгшдийн амыг харж суух хэрэг юү байх вэ? Хоёулаа шууд яваад хот орж амьдаръя гэж оргох төлөвлөгөө ярьсанд,

	— Ийм үг бүү дурс, би чамд хайртай ч гэсэн эхдээ бүр их хайртай. Тэгэхлээр эхийгээ орхиод, чамайг дагаад явж чадахгүй. Одоо хоёулаа уулзахаа бүүр болъё. Чи намайг март, би ч чамайг мартъя гээд огт зөвшөөрсөнгүй.

	Энэ бол Сономын загнаснаас ч дор явдал боллоо. Тэрэгчийн хүү хэд хоног дуу хурааж, толгой салаавчлан хэвтсэнд өвгөн гайхаж «Чи яав. Өнөөх гэрлэх мэрлэх чинь яасан бэ?» гэвэл,

	— Больсон гэхээс өөр юм хэлсэнгүй. Нэг мэдэхэд тэрэгчийн хүү хот орчихсон гэж дуулдсан бөгөөд жолоочийн ажил хийж яваад шоронд орчихсон гэнэ. Хар бор ажил хийж амь зууж яваа юм байх гэх мэтийн базаахгүй сурагтай хэдэн жил өнгөрчээ.

	Харин өнөөх Сономын охин нь нэг жилийн дараа, хотоос албаар явсан нэг дэгжин хээнцэр эртэй сууж хот ороод их л сайн сайхан амьдралтай яваа бололтой, аав эжийдээ хааяа чамин бэлэг ирүүлж, удахгүй харина гэж товч захиа бичив ч ирэхгүй. Соном ч нэг очих сон гэсээр явж чадаагүй бас хэдэн жилийн нүүр үзжээ.


ХОЁР

	 

	«Эр хүний замын хүзүү урт»

	(Ардын зүйр үг)

	 

	Тэрэгчийн хүүгийн нэр орон нутагтаа үдшийн гэгээ мэт сааран мартагдаж байх үеэр нийслэл хотын авто механик заводын олон оньсон машин зохиосон алдарт ажилчин Төмөрийн нэр улс орон даяар цуурайтаж байжээ. Нийслэлд бол тэр мэтийн алдартны тухай дуулаагүй хүнийг найз нөхөд нь «Та чинь бүр хоцрогдчихсон хүн юм аа» гэж зүй ёсоор даажигнан зэмлэдэг билээ.

	Энэ явдал 1954 оны зун Тужийн нарсан дахь амралтын газар болжээ. Амралтын газрын эргэн тойрон туж нарс, гагцхүү бүжгийн талбайн орчим хэсэг хус навч нахиагаа намируулан ургасан нь хүрэн костюмтай хүдэр эрчүүдийн дунд хамба хилэн хувцастай гоо охид ялгаран зогсоод бүжгийн хөгжим хүлээх мэт үзэсгэлэнтэй.

	Энэ хусан төглийн дунд байгуулсан сэхээвчийн дэргэдэх сараалжин түшлэгт сандал дээр сууж, манай тэр найз бага үдийн наранд (эрүүл мэндэд хэрэгтэй туяа их гаргадаг гэх тул) биеэ ээх дуртай байжээ.

	Тэнд бас цэрэг цамц өмссөн өсгөлүүн эр сэтгэлт царайлаг хүүхэн дагуулж, хар үстэй хөөрхөн хүү хөтлөөд үргэлж ирдэг нь хусан ойн анхилам үнэрт дуртай бололтой. Эхнэр нь их нүүрэмгий, хүнтэй гайхалтай амархан танилцаж, бүжгийн талбайд үдэш бүр байлцавч, харин амрагчдын хошигнон хэлдгээр «Хэнтэй ч ойд төөрдөггүй» хүүхэн байжээ. Тэр байтугай тэр хоёрын эвтэй найртай нь эхнэргүй хижээл эр атаархмаар сайхан гэр бүл билээ. Энэ бүхнээс нь манай найз тэр хүнийг дунд гарын албан хаагчдын нэг л гэж боддог байжээ.

	Нэг өдөр өглөөний хоолны дараа амрагчдыг бүжгийн талбайд урьсанд мань найз очвол, Автомеханик заводын тэргүүний ажилчин Чойбалсангийн шагналт Төмөр оньсон машин зохиосон туршлагаа ярина гэж зарласанд хэн, ямар хүн ярихыг нь их л сонирхож байтал өнөөх шинэ танил нь гарч ирсэнд гайхсаныг хэлэх үү! Манай найз энэ хүнийг их сонирхох болж, зохиолч ах дүү нарынхаа заншлаар тэмдэглэлийн дэвтэр зэхэж өвөртөлж, нэг сайн яриулах юм сан гэж хорхойтох болжээ. Тэгээд өнөөх сэхээвчийн дор эхнэртэй нь хамт гурвуулаа хөзрийн гурвалжин байгуулж өдөр бүр тоглосоор дотно танилцаж, хуучин танилын ёсоор эрээгүй ярьдаг болоод өөрийнх нь амьдрал байдлыг нь тухай яриулах гэж хэд хэд оролдсон боловч бүтсэнгүй.

	Нэг өдөр хоёулаа усанд ороод халуун элсэн дээр улаан тугал мэт хүрэн болсон биеэ ээж хэвттэл өнөөх Төмөр нь:

	— Чи миний хувийн амьдралыг яриулах гэж шалдаг шүү дээ. Бодвол чамд хэрэгтэй л юм биз. Би ч бас үнэрхээд байх юмгүй. Харин эхнэрийнхээ дэргэд яриад яах вэ гэж бодсон юм. Би одоо чамд ярьж өгөх үү гэсэнд найз маань их баярлаж «Тэг тэг» гэжээ. Түүний ярьсан нь:

	«Намайг Дамба гэдэг нэг мастер хүн ажилд оруулсан юм. Би тэгэхэд жолооч байгаад хүүхнээс болж чухал тээвэр саатуулаад албадан ажил хийж байсан юм. Тэр найз маань хөглөж яваа намтрыг минь дуулаад үнэн голоосоо инээн толгой сэгсэрч: «Залуу байхад хээ хуарын цэцэг шиг сайхан эхнэр дагуулах сан гэдэг юм. Үнэндээ ажил амьдралд оролцдог эхнэр л сайн юм шүү. Чи манай заводод ажил хий! Тэндээс сайхан эс боловч, сайн хүүхэн лав олдоно гэж ятгасан шүү. Тэгээд намайг албадангаа дуусгахад хөөцөлдөж байж төмрийн тасагт токарьчны  дагалднаар оруулаад, «За ах чинь бараан царайтай боловч цагаан нэртэй явах сан гэдэг хүн шүү. Дүү минь хичээж үзээрэй» гэж хэлсэн нь миний санаанд ухуулах хуудас хадчихсан юм шиг үргэлж санагддаг болсон шүү. Тэр ер нь ийм л жирийн мөртөө санаанаас гарахгүй үг хэлчихдэг онцгой ухуулагч юм сан. Тэгээд бас хэчнээн сайн хүн гэж санана. Би үнэнч ачтаныхаа нэрийг хугалчихгүй юм сан гэж их мэрийсэн. Ажил маань ч санаснаас тийм бэрх биш. Жолооч байхдаа техник жаал зугаа мэддэг болсон маань их тус боллоо. Багшийн заасан мэргэжлийн хичээлээр сурсан, цөмийг нь бодоод л оролдоод байсан чинь дөрвөн сарын дотор жинхэлж амжсан шүү. Манай багш, мастер Дамба хоёр маань хэчнээн их баярласан гэж санана. Над ч одоо хир халдаахгүй болсон шүү. Би жинхэлснийхээ маргааш их хурдан хийж байж гологдол гаргачихсан юм. Эд шалгагч акт тогтооно гэв ээ чи минь. Тэгсэн чинь Дамба, багш хоёр маань «Бидний сургаж чадаагүйн буруу. Энэ үнэн зүтгэлтэй дээрээс түргэн хийх гэж яараад осолдож. Бид ажлын цагаас гадуур хийж гологдлыг нь нөхье» гээд акт гаргуулаагүй шүү. Үүнээс хойш би улам хичээдэг болж, удахгүй үлгэр жишээний самбарт гардаг болсон шүү гэсэнд,

	— Чи ингээд л ажилчин болчихсон юм биз дээ?

	— Тийм ээ гээд ёстой ажилчин болж яагаа ч үгүй л дээ. Ер нь үйлдвэрт ажиллаж үзээгүй улс, заводод ороод суурь машины дэргэд зогсвол ажилчин болчихно гэж боддог. юм. Хол хэвтэнэ. Ёстой ажилчны санаа сэтгэлтэй болно гэдэг чинь тийм амар биш. Наад зах нь ажлыг хөлс бага гэж голоод шилээд байдаггүй, «өөртөө зөв дөө бөмбөр минь» гэж хувиа хичээгээд байхгүй, «Яавал заводынхоо ажлыг нэг сайжруулчих вэ. Яавал энэ шинэ ажилчныг сайн хүмүүжүүлээд ажилд нь сургачих билээ» гэж зовдог болох хэрэгтэй юм шүү.

	Тэгэхгүйгээр тэргүүний ажилчин болно гэж ярихгүй шүү дээ. Би ч бас угаасаа ажил хийж амьдрах бодолтой байсан болохоор амархан шиг л ажилчин болсон нь энэ. Харин чи манай эхнэрийг яаж ажилчин болсон гэж санана.

	— Дэжидмаа чинь бас үйлдвэрийн ажилчин юм уу?

	— Тэгэлгүй яах вэ. Бид ажилд оруулж, хэчнээн цөхөрч байж ажилчин болгосон гэх вэ! Арван нэгдүгээр сарын эцсээр нэг хүйтэн үдэш нөхөр нь хөөгөөд гаргачихсан байхаар өрөвдөөд дагуулаад харьчихсан юм.

	— Танихгүй хүүхэн дагуулаад харих нь тэр үү? гэж найзын маань асуухад,

	— Хаанаас, таних байтугай би урьд нь их хайртай байсан юм. Өөрөө намайг тоодоггүй байсан юм. Тэгээд мастер маань энэ хүүхнийг дагуулж харихад их гомдож «Хүний үг хор болсон гайхал чинь хүний эхнэр салгаад ирээгүй байгаа даа гэж санасан» гэдэг юм шүү. Тэгэхэд би ажилчны нэгдсэн байранд Дамбынтай харалдаа хаалганд байсан. Өдөртөө тэднийд байж, хоол ундаа тэднийд идэж, уугаад гагцхүү шөнө өрөөндөө орж унтдаг болохоор манайд ширээ сандал, нэг төмөр ор хөвхөн хайрцгаас өөр юү ч байгаагүй юм. Өнөөх хүүхэнд нэг «цэрэг» ор хүнээс гуйж тавилаа.

	Тэгээд түүнийг ятгасаар байж заводынхоо ширмэн тасагт дагалднаар оруулаад орхисон чинь ажилчид маань «Төмөрийн хүүхэн» гэдэг боллоо. Дамба маань дурамжхан: «За чиний энэ хүүхнийг чинь би хамгийн туршлагатай, сайн гэгддэг Дуламсүрэнгээ дагалдууллаа даа. Ингээд ажил сурахгүй бол өөрөө л мэдэж. Энэ согоо шиг хүүхэн, тийм ч амархан ажилчин болохгүй дэг ээ» гэж шууд хэлсэн шүү.

	Нээрэн ч хэрэг мандаж гарлаа. Энэ маань загварт хэв шавж сурахаасаа өмнө заводын хамгийн хөнгөмсөг бүх залуустай танилцаж орхиод дэргэдүүрээ дуугүй өнгөрөөхгүй боллоо. Ажлын цагийг аар саар юмаар үрээд мэргэжлийн хичээл таслаад болохоо байлаа. Алдаа дутагдлыг нь хэлж өгөхөөр «Мэдэхгүй, чадахгүй дээрээс л ийм болж дээ» гэж жишим ч үгүй. Бид тал талаас нь ярьж хэлж, аргадаж зэмлэж янз бүрээр үзээд болдоггүй шүү. Манайхан ч «Чиний энэ хүүхэн чинь яачихсан хүн бэ?» гээд л намайг зэмлэнэ. Би нь тэгэхэд түүнтэйгээ суучхаж чадаагүй л байгаа хэрэг шүү, энэ чинь. Дамба маань «За би эс хэл лүү» гэж гомдол нэхнэ. Жинхлэх хугацаа нь өнгөрчихлөө.

	Сүүлд нь мастер Дуламсүрэн бид гурав жинхлүүлж үзье гэж тогтсон юм.

	Энэ маань ч аргаа барсан хэрэг. Жинхлээд хэд хэдэн удаа гологдол гаргаж төлбөр төлөхөөрөө хүн нэг бол мэрийдэг, эсхүл шантраад ажлаасаа гаръя гэж гүйдэг жамтай юм даа.

	— Уухай. Тэгээд ажлаа толгой дээрээ тулаад ирэхээр засарчихаа биз гэж найз маань бас л асуужээ.

	— Хаанаас тэгээгүй, хэвээ муу шахсанаас задарчхаж л гэнэ. Хэвийнхээ хоёр талыг яг тааруулж эвлүүлээгүй дээрээс яйжгай майжгий болчхож л гэнэ. Гологдол төлбөр хоёр салахаа байлаа. Энэ маань төлбөрийн актыг шал тоодоггүй, урилгын билет шиг л санаа амар угтаж, «Над мөнгө байхгүй. Цалин гэж юм байвал түүнээс л авдаг байх даа» гэдэг.

	— «Чи одоо яагаад хичээхгүй ингэж гологдол гаргаад байна даа» гэхлээр «Хичээгээд чадахгүй юмыг чинь яах вэ дээ ер» гэнэ. «Тэгвэл чаддаг ажилд чинь шилжүүлье дээ» гэхлээр, «Аа! болъё, хагас жил заалгаснаа чадаагүй юм чинь, заалгаагүй ажлыг яаж чадах вэ. Бага шиг төлбөртэй дээрээ болъё» гэнэ. «Тэгвэл чи ажлаасаа гаръя гэж бодож байгаа юм шив дээ?» гэхлээр «Үгүй, би суръя л гэж бодож байна» гэнэ шүү дээ. Мөн ч адраатай шүү.

	— Тэгээд яагаад хөөгдчихөөгүй юм бэ? гэж найз маань асуулаа.

	— Гурав дахь удаагаа гологдол гаргахаар нь үйлдвэрийн орлогч дарга холбогдох бүх хүмүүсийн хамт хэлэлцүүлж тал талаас нь зэмлээд хөөх санал гаргажээ. Тэгэхээс ч өөр аргагүй болсон юм даа.

	Өөрөө ч «хөөгдөж дүүрч дээ» гэж санасан гэдэг юм. Дахиад л энэ өрөөнд орохгүй дээ гэж бодоход нэг хачин уйтгартай байсан. Дандаа зэмлээд л буруутгаад л байдаг улсад хүртэл хүн дасчихдаг юм билээ, хачин юм шүү гэж хожим өөрөө булай гайхаж ярьсан шүү.

	— Энэ хүнийг эвлэлд элсье гэж саналаа өгсөн өдөр нь ажлаас нь хөөчихөд харамсалтай байна. Залуучуудын эвлэл бол хүнийг хүмүүжүүлдэг байгууллага юм. Хэрэв Дэжидмаа эвлэлд элсэх нь үнэн юм бол эвлэлийн үүр нэг сарын дотор ажлыг нь сайжруулж засахаар дааж авъя гэхэд нь баярлахдаа «Элсэнэ ээ, элсэнэ» гэж бараг хашхирч хэлээд нүдний нулимс гарах шахсан гэж ярьдаг юм.

	Тэгэхэд би ч бүр горь тасраад, «Энэ хүүхний дутагдлыг нь ч засаж чадахгүй нь, сэтгэлийг нь ч эргүүлж чадахгүй нь» гэж бодож байсан юм. Тэгээд тэр хурлаас буцаж ирэхээр нь,

	— За найз минь чи ингэж дургүй ажил хийж, гологдол төлбөрт өртөж байхын хэрэг алга. Одоо ажлаасаа гараад нутагтаа буцвал ч буц. Би чамайг явуулж өгье гэсэн чинь,

	«Дэмий юм битгий ярь! Жаал минь, би одоо ажлаа хийж сурна. Харин чи бид хоёр ингэж хоёр ортой маяглаж байдгаа болъё. Хүний орыг аваачиж өг!» гэхэд нь би хэчнээн гайхаж, хэчнээн баярласан гэх вэ.

	— Тэгээд эвлэлийн үүр яаж засаа юм бол? гэж найзын асуухад Төмөр,

	— Их амархан аргыг нь олсон. Эвлэлийн үүрийн дарга маань Дэжидмаатай бүжиг их хийдэг болж гэнэ. Тэгээд нэг үдэшлэгээс буцаж явахдаа гэнэ сэнэгүй «Чи яагаад ажилдаа хичээдэггүй юм бэ?» гэж асууж гэнэ. Тэгсэн чинь «Дуламсүрэн над дээрэлхэх гээд байхаар нь дургүй хүрээд гөжөөд баймаар санагдсан юм л даа. Би хичээвэл түүнээс доргүй ажиллаж чадна л даа» гэж гэнэ. Тэгэхлээр нь эвлэлийн үүр «Багшаасаа түрүүлэхийн төлөө уралдаан» гэдгийг зохиоё гэж санал тавьдаг байжээ.

	Үүнийг «зүйтэй, зүйгүй» гэж маргаж, манай Дамбын хүчилж хөөцөлдсөний үрээр сайн дурын үндсэн дээр явуулах болсон юм. Хар сахалт мастер бол намын үүрийн олон нийтийн байгууллагын ажил хариуцсан тэргүүлэгч юм л даа.

	Манай Дэжидмаа, Дуламсүрэн багшаасаа түрүүлж гарах гэж хэчнээн сүрхий хичээсэн гэж санана. Заримдаа «За өнөөдөр багшаасаа түрүүлсэн дээ» гэж балчир хүүхэд шиг баярлан ярьж ирдэг байсан шүү дээ. Нэг сарын дараа нормоо тоо чанараар нь 150 хувиас доошгүй тогтмол биелүүлдэг болсон шүү. Ажилдаа их мэрийхээрээ хүн чинь ондоо болдог юм билээ. Энэ тэр амьтантай ирмэлцэж дохилцож маягладгаа бүр больчихсон шүү. Урьд нь иймэрхүү байдал гаргахаар нь би тэсэхгүй зэмлэдэг байсан. Тэгэхэд Дэжидмаа «Сурчихсан занг чинь сураар боож болох биш дээ. Чи надаас жигшиж байгаа бол хоёулаа салъя л даа» гэхэд нь би шатаж үхтлээ уурсаад «Бүр больё, салъя» гэж боддог байв. Хүний сэтгэл тэгээд их хачин шүү. Байн байсаар түүнээс ангид амьдрах гэдэг нэг л боломжгүй, утгагүй санагдаад дахиад л эвлэрчихдэг байсан шүү.

	Ингээд бид хоёр нөхдийнхөө ачаар, эвлэлийн ачаар төлөвлөгөө нормоо 140-өөс доошгүй биелүүлдэг, сайн ажилчин болцгоосон юм. Тэгсэн ч тэргүүний ажилчин болох яагаа ч үгүй байжээ.

	— Уухай, бас юу нь дутах нь тэр вэ гэж манай найз гайхан асуусанд Төмөр инээж,

	— Юу дутаж байснаа бид ч мэддэггүй л байсан юм. Нэг өдөр эвлэлийн үүрийн түргэн хурал зарлаад «Ажилчин ангийн биш сонирхлыг эсэргүүцэх шүүмжлэлийн арав хоног» гэдгийг явуулах тухай хэлэлцүүллээ.

	Нам, үйлдвэрчний байгууллага ч энэ саналыг дэмжээд эвлэлийн гишүүн мөн бишийг харгалзахгүй бүх ажилчдын тухай шүүмжилж болно гэж тогтоосон юм. «Хэн дуртай хүн шүүмжлэлээ бич!» гэсэн гарчигтай самбар гарчихсан байна.

	Маргааш өглөө нь иртэл манай Дэжидмааг «Хөлс үнэ багатай ажил хийх дургүй. Мөнгөний хойноос хөөцөлддөг» гээд шог зураг хавсарган шүүмжилчихсэн байна. Биеийн амар хардаг, сэлгүүцдэг, шаардлагад уцаарладаг гээд хэд хэдэн хүнийг бас гаргачихжээ. Дэжидмаа орой нь надад «Чи л амьдралаа дээшлүүлэх гэж санаа тавьдаггүй дээрээс би ганц хоёр ч бол төгрөг илүү олох сон гэж явж улаан нүүрээ олны өмнө түллээ» гэж үглэн гомдов. «Чи л өөрөө сайхан хивс ч авах сан, гоё толь ч авах сан, чи намайг Сундуйгаас дор байлгалаа. Би Сундуйгаас ядуу, хар ажил хийдэг, чам шиг эртэй суусан заяандаа гомдож байна ч гэх шиг авирладаг шүү дээ. Тэр чинь л ажилчин ангийн сонирхол биш байж л дээ. Энэ чинь чиний дутагдал аргагүй л мөн. Засах л хэрэгтэй» гэсэнд,

	— Чи Сундуйгаас дор чинь худлаа юм биш дээ. Ер нь чамаас л болсон гэж инээмсэглэсэн боловч хойно нь харин үзэгдсэн харагдсанаа авъя гэхээ ч больсон, хөлс үнэ багатай гэж ажил голохоо ч больсон шүү. Тэгтэл бас хөгтэй, маргааш нь хүрээд очсон чинь намайг бас «ажлын дундуур чухал захиалга өгөхөд авдаггүй. Биеэ тоосон, нөхдөдөө туслах гэж санаачилга тавьдаггүй, хувиа хичээдэг» гээд олон баримт гаргажээ. Би л ухамсарладаггүй байснаас биш ийм дутагдал нээрэн ч байжээ. Орой хариад эхнэр маань «Жаал минь, юм чинь ээлжтэй л юм байна. Энэ чинь чиний дутагдал аргагүй л мөн дөө. Засах л хэрэгтэй» гэж миний хэлснийг дуурайж даажигнасан шүү. Би бас л зассан л даа, тэгээд, эвлэлийн үүр дараа нь «Зөвлөлтийн мэргэжилтний эрдмийг сурах» сарын ажил, тэргүүний санаачилга гаргах, зохион олох ажлын гурван сар ч гэх шиг олон ажил зохиосон.

	Зохион олох гурван сарын ажлаар юу хийх билээ гэж бодож байтал гэнэт нэг зун найз нөхрийндөө хөдөө суман дээр амарч байхдаа найзынхаа ажилд нь туслалцаж дөрвөн зуутын (масло банк) тойроо эргүүлж их ядраад «Үүнийг нэг өөр аргаар эргүүлчхэж болдоггүй юм байх даа» гэж ярилцаж байсан маань санагдаад үүнд бас машины хаягдлыг ашиглаж болмоор бодогдсон юм. Тэгээд ачит мастер, сургагч нартаа хэлж оролдон оролдсоор тэр машиныг гаргасан чинь «хэрэгцээгүй, гүйлгээгүй, ашиглах газаргүй ч» гэх шиг зарим дарга нар маань тоодоггүй. Тэр үед хүнд суртлыг эсэргүүцэж, шинэ санаачилгыг дэмжих залуучуудын «Дайчин бригад» гэдэг бас ажиллаж байсан. Тэр их тус болсон шүү. Тэд миний хийснийг тоохгүй байгаа дарга нарыг сонинд бичээд л, албан үйлдвэрийн газар ярьж, хийсний минь хэрэглэх газар олж өгсөн юм.

	Тэгээд, Хүнсний Яамтай гэрээ байгуулж, хэдийг хийгээд заводод тавьж үзсэн чинь болж, бүтэж гэнэ.

	Болохгүй бол яах билээ гэж би хэчнээн зүрх түгшиж байсан гэх вэ. Болж гэхлээр нь хэчнээн баярласан гэж санана. Манайхан цөмөөрөө их баярласан шүү. Ажилчин л нэг нэгнийхээ амжилтад тэгж их баярлаж чаддаг юм билээ. Би чинь урам зориг ороод л дахиад юу хийх билээ гэж боддог болсон шүү. Тэгээд говийн ардууд малаа услах гэж ган халуунд худгийн дэргэд тогоруу шиг тонголзож байдгийг жолооч байхдаа үзэж өрөвддөг байсан дээрээс худгаас ус татах оньсон машин хиймээр санагдаад оролдсон чинь их «яршиг түвэг» гарсан. Гэвч болжээ. Хүн оролдвол болохгүй юм гэж байдаггүй юм билээ.

	Нэг өдөр Өмнөговиос нэг захиа над ирсний нь үзвэл, харин эвлэлийн гишүүн хэдэн залуус «Таны зохиосон, худгаас ус татах оньсон машины хүчээр бид малаа амархан усалдаг болсондоо их баярлаж байна. Хойшдоо та, ард түмэндээ хэрэгтэй ажил улам их хийгээрэй» гэж бичсэн байж билээ.

	Эхнэр бид хоёр хэчнээн их баярласан гээ. Хүнд тустай юм хийж хүнийг баярлуулахаас илүү жаргал хүнд байхгүй юм гэж ёстой л нэг яс чөмөгтөө хүртэл мэдэж авсан даа. Эхнэр маань,

	— Төмөр... Би ер нь тэнэг байжээ. Би урьд нь баян чинээлэг хүнтэй сууж, бусдаас дээр амьдрах сан гэж боддог байсан. Одоо бол над ганцхан чи л хэрэгтэй, өөр юү ч хэрэггүй гэсэн шүү.

	Тэгээд л энэ дээ. Ингэж би эвлэлийн байгууллагын хүчээр, намын гишүүн Дамбын ачаар, ажилчин болсны ачаар жаргалтай ч болсон, эхнэртэй ч болсон шүү гэв.

	Энэ үеэр оройн хоолны бүрээ дуугарсан тул хоёр найз хувцаслахаар босоцгоосон байжээ. Энэ алдарт ажилчин Төмөр бол манай тэрэгчийн хүү байжээ гэж та бүхэн лав таасан байх. Харин жирийн тэрэгчийн хүүгээс оньсон машин зохиодог тэргүүний ажилчин болтол ахисан энэ аялал Магелланы1 дэлхийг анх тойрсон аяллаас хувь илүү удаан хугацаа хэрэглэгдсэн түүнээс дутуугүй нарийн төвөгтэй аялал байсныг харгалзаж хэтэрхий нуршсан бурууг минь эрхэм уншигч хэлтрүүлэх болов уу!

	 

	 


ГУРАВ

	 

	«Голсон юм голд орж

	Шилсэн юм шил хазуулна»

	(Ардын зүйр үг)

	 

	Одоо гурван хөгшний байдалд эргэе. Үсний өнгө, нүүрийн үрчлээ нэмэгдсэнийг эс тооцвол хувиралгүй эсэн мэнд амьдарч байжээ. Гагцхүү Соном гуай баяжихын төлөө борви бохирохгүй хөөцөлдөвч төдий л баяжиж чадсангүй, бас ч хүүхэн явчихсанаас хойш ажил бүхэнд дарагдаад сүүлийн үед баахан өөр бодолтой болжээ.

	Соном гуай, 1953 оны 9 дүгээр сарын шинэдээр хэдэн бидон (сүүний сав) түүхий цөцгий ачсан үхэр тэрэг хөтөлж М... сумын төв дээр ирэв. Сургуулийн хүүхдүүд цуглаад тэнд их хөл хөдөлгөөнтэй сайхан байсан ч хөдөө нутагт айраг найрын ид цаг болохоор хойшоо их л яарна.

	Сумын сүү тосны заводын төмөр зуух мэт дөрвөлжин оройт байшингийн дэргэд ирээд цөцгийгөө тушаах гэтэл хүлээж авдаг хүн нь алга байв.

	Цөцгий тос цохидог өнөөх том тойроонуудыг байшингийн гаднаас эргүүлэх гэж суран тоноглолд оруулсан хоёр хээр морь тууж бяцхан булыг эргүүлж байгаа туранхайвтар хүүгээс,

	— Самдан хаачаа вэ? гэж асуутал,

	— Сургуулийн клубт хуралд очсон гэв.

	— Тэр хөгшин гайхал бас юун хуралд очдог юм бэ? гэхэд

	— Энэ машиныг зохиосон хүн өөрөө ирээд туршлагаа ярьж байгаа юм гэнэ лээ. Ах одоо намайг орондоо үлдээчих юм. Би очих гэсэн юм байхгүй юу гэж хүү гомдолтойгоор ярьсанд:

	«Үүнийг зохиосон орос бас хүрээд ирдэг байжээ» гэж бодоод хоёр морины эргүүлж байгаа булнаас гарсан урт төмөр гол шалын доогуур явж, бул болж төгсөөд, бусад араа дугуй булыг эргүүлэн, суран оосор хөвж том том торхыг түрчигнэтэл эргүүлж байгааг ажиглан харж: «Ийм жаал л морийг нь туугаад эргүүлээд байхаараа нээрэн ч санаа амар юм хийж дээ. Энэ шар ах нар ер нь ажлын аргыг мөн олно оо доо» гэж бодов.

	— Мөд ирэх үү? Цаадах чинь хэл амыг нь мэддэг юм шиг танихгүй орос үзэх гэж гүйж явдаг саваагүй гайхал вэ? гэж бараг өөртөө хэлсэн мэт асуусанд нөгөө хүү,

	— Орос биш ээ. Монгол хүн шүү дээ. Соном гуай! гэсэнд,

	— Монгол оо?! гэж гайхтал.

	— Манай эндхийн хүн юм гэж ах ярьж байна лээ. Их өндөр том хүн байна лээ гэсэнд бүр ч их гайхаад,

	— Үгүй чи арай хөгшин ахаараа даажин хийж байгаа юм биш биз дээ хүү минь гэсэнд хүү,

	— Хаанаас даа. Та өөрөө очоод үз л дээ гэв.

	Соном сургуулийн клубийн зүг очиж, хаалгаар нь орох гэтэл ард нь,

	— Хүүе, аав аа гэж дуудах шиг болсонд эргэж харвал Дэжидмаа охин нь зогсож байжээ.

	— Еэ-ээ энэ чинь одоо миний охин уу даа гэж өвгөн дуу алдаад тэврэн авч хацар духыг нь олонтоо үнссэний дараа сая харамч нулимс гүйлгэнүүлсэн цэнхэр хаяатай нүдээ арчин ажиглав. Хүүхний хувцас хунарыг (хоргой эмжээртэй саарал даавуу дээл, хүрэн хром савхи, намхан оройтой том сийрсэн малгай өмссөн байжээ) үзээд,

	— За охин минь, чи тэгээд сайн л яваа юм шив дээ? гэтэл,

	— Сайн, эжий та хоёрын бие сайн биз дээ?! гэх зуураа, «Аав яасан их өтлөө вэ?» гэж хүүхэн боджээ.

	— Бид ч яах вэ дээ, нэг юм байж л байна. Бид хоёр амьд мэнд дээрээ чамайгаа л үзсэн хойно одоо боллоо доо яах вэ. За тэгээд чи одоо ганцаараа яваа юм уу? гэсэнд хүүхний царай улайсхийгээд,

	— Хаанаас. Би хүүтэйгээ, нөхөртэйгөө ирсэн гээд байшингийн буланд тоглож байгаа хүүгээ дуудсанд ирэхийг үзвэл сэгсгэр хар үстэй улаан хацартай, дөрөв таван насны хөөрхөн хүү байв.

	— Еэ насаа нэм, тэгээд хүү чинь энэ үү дээ. Яасан ч хөөрхөн амьтан бэ гээд үнсэхээр сарвайн бөхийсөнд хүү бишүүрхэж эхийнхээ араар оров.

	— Өвгөн аавдаа үнсүүл, миний хүү гэж хүүгээ өвгөнд түлхээд баяртайгаар инээмсэглэн харлаа.

	Хүүхний сайхан царай улаан туяа сууж, баахан байргашуу байдал сууснаас өөр онцгой хувиралт орсонгүй. Зөвхөн нүдний харц нэг л тогтуун болсныг өвгөн ажаад «Энэ маань жаал томоожиж дээ. Нас гэдэг мөн горьгүй яа даа» гэж боджээ.

	— Би та хоёрыг нэг ингэж ирнэ гэж бодож байсан юм. За тэгээд Сундуй маань хаа байгаа юм бэ? Энэ дотор бий юү гэж клубийн зүг дохисонд хүүхний царай чавга шиг улайж гэмтэй хүний байдлаар хацраа дарж,

	— Биш ээ, аав аа! Би өөр хүнтэй яваа гэж бараг шивнэв.

	— Өөр хэнтэй?! Чи тэгээд Сундуйгаа хаячхаад хүүгээ аваад ирэх нь энэ үү? гэж сэжиглэн асуутал, хүүхний дуу улам намхан болж,

	— Үгүй, аав аа. Тэр чинь өөрөө намайг хаячихсан шүү. Хэчнээн элэг барьсан гэж санана аа та гээд сайхан алаг нүдэнд нь нулимс мэлтгэнэв.

	Охины минь уйлж байхыг хүн харуузай гэж,

	— За охин минь битгий уйл! Хоёулаа тэнд очъё гэж байшингийн арын хаалганы дэргэдэх вандан сандал тийш аваачив. Хүү нь эхийнхээ хормойг барин дагалдав.

	— Тэр өөдгүй амьтан чинь, хуучин эхнэртэйгээ эргэж сууна гээд намайг өвлийн хүйтэнд хөөж гаргасан шүү гэв. Хүүхэн, сул асгаран гарч хацар дээгүүр нь урссан нулимсаа пансан алчуур гаргаж арчаад,

	— Тэгээд би түүнд гомдоогүй. Өөртөө гомдсон. Тэгээд би хүнтэй биш хөрөнгөтэй суух гэж боддог даанч тэнэг байсандаа гомддог юм. Тэгээд яах вэ, би сайн нөхдийн ачаар, зөв замаа олсон гэж бараг өөрөө өөртөө ярьж байгаа юм шиг доошоо харж бараг шивнэсэнд өвгөн охиноо өрөвдөв. Бас, сайд ч болох магадгүй гэж горьдож байсан өнөөх Сундуй гэдэг нь хүүхний нь хүнд байдалд оруулсныг мэдлээ.

	— Тэгээд тэр гайхал чинь нялх хүүхэдтэй чинь хөөчих нь тэр үү?

	— Хаанаас, хүү минь түүнийх биш гэж цочсон мэт огцом хэлээд дэргэдэх хүүгийнхээ хөхөл мэт тав халимагтай толгойг нь илж эрхлүүлэв.

	— Тэгвэл чи энэ хүнтэйгээ удсан юм шив дээ гэтэл,

	— Тийм ээ. Бид хоёр зургаан жил болж байна гэсэнд өвгөн бүр гайхаж,

	— Тэгээд ямар ажилтай албатай, ямар хүн бэ дээ. Энэ хуралд байгаа юм уу? гэж асуусанд: «Аав бас л хуучин зангаа орхиогүй хөрөнгө тушаал хардаг хэвээрээ шив дээ» гэж гуниглан бодоод,

	— Тийм ээ энэ хуралд... жирийн л нэг ажилчин хүн дээ гэж хэлэх зуур аавын нь нүүрт урам хугарсан байдлын сүүдэр сүүмэлзэхийг ажаад,

	— Тэгэхдээ Сундуйг бодвол ч ёстой л хүн, сайн ч хүн л дээ гэж нэмэв.

	— Энэ нэг машин оньс зохиосон хүн ирсэн гэсэн. Тэр арай биш биз дээ? гэж асуухад нь хүүхэн бүр эртний нэг явдлыг санаад гэнэт инээд алдсанаа, бас зовж,

	— Тийм ээ тэр хүн чинь гэв.

	— Түүний чинь манай нутгийн хүн шиг ярьсан. Тийм юм уу? гэж асуухад нь хүүхний царай цайран,

	— Тийм ээ гэж арайхан хэллээ.

	«Хэнийхний хүүхэд вэ» гэж асуувал, хүүхэн юү гэж хариулахаа үнэхээр мэдэхгүй тэвдэж байжээ.

	Золоор өвгөн ингэж асууж амжаагүй байтал алга ташилт, дуу шуугианы хамтаар клубийн арын хаалгаар эвлэлийн үүрийн дарга тэргүүтэй хэдэн хүн гарч иржээ.

	Түүний дотор саарал дээл, саарал эсгий малгай өмссөн өндөр гоолиг эрийн сайхан хар хөмсөгтэй гоо царай харагдсан нь алдагдаад удсан малын зүс нүдэнд уналаа гэж эрэл хийж яваа малчдын хэлдэг шиг өвгөнд нэг л танил санагдав. Өнөө бяцхан хүү «Аав аа! Аав аа!» гэж тэр залууг угтан гүйв.

	Дэжидмаа аавдаа зарласан мэт,

	— Манай Төмөр гэж дуугарсанд өвгөн нэрийг нь дуулмагцаа тэр залууг «Тэрэгчийн хүү» гэж таниад, орчлон хөрвөж, нар баруун хойноосоо гарсан мэт гайхаад яахаа мэдэхгүй зогсов.

	— За Соном гуай, сайн байна уу? гэсэнд өвгөн өөрийн биш дуугаар,

	— Сайн, за сайн байна уу хүү минь гэж арайхан дуугарчээ.

	Тэндээс өвгөн гурван морь олж хүүхэн, хүргэн, ач хүү гурваа авч гэр рүүгээ баярлан буцах зуур, замын туршид энэ залуу хос яаж яаж замын хүзүү нийлснээ нэгд нэггүй яриад аав, эжийгээсээ нууж явсныхаа бурууг хүлээсэнд,

	— Харин зөнөг толгой би л хүүхдүүдийн замыг нь алдуулчих шахаж шүү дээ. Төмөөр, хүү минь, чи надад юм санаагүй биз дээ гэж хэлсэнд нь гэмших аялга ил байлаа.

	Тэгээд «Тэхийн эврийг тэнгэрт хүргэж, тэмээний сүүлийг газар хүргэсэн» тэрэгчийн хүүгийн хуримыг их л хожуу, гэрлэснээс нь хойш зургаан жилийн дараа өргөн дэлгэр хийж, гурван хөгшин магнай тэнийн баярласан юм гэнэ билээ.

	Жич Төмөр Дэжидмаа хоёр буцахдаа 75 настай өвгөн тэрэгчийг хот авч орсон. Соном нь эхнэртэйгээ хоёр жилийн дараа нутгийнхаа хөдөө аж ахуйн нэг нэгдэлд элссэн гэлцдэг. Өмчтөн Сономыг хөдөлмөрч Соном нь ялж, цагийн жамыг үзүүлж билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

